
ALEGIA95 KAMIOIREKIN OSATUTAKO BILDUMA IKUSGAI DA //5

AMASA-VILLABONA
PINTURA, EGUNEROKO BEHAR
Seve Iglesias margolariak Villabonako Gurea aretoko erakusketa gelan jarri ditu
ikusgai azken bi urteetan egindako koadroak; paisaiak dira, batez ere, 
baina, baita erretratuak, pintura hiper-errealista eta abstraktua ere  //4

eskuratu du //7

Jabetze Eskolak prest
du aurtengo bigarren
ziklorako egitaraua
Urriaren 6tik martxoaren 10era luzatuko da;
jatorri ezberdineko emakumeentzat Guretzako
aisialdi eta laguntza gunea jarriko da martxan //2

«Urte zaila izan dugu,
eta aukera gutxi gure
balioa erakusteko»
UNAI IRIBAR 
TXIRRINDULARIA

Ibartarra Laboral Kutxa taldean ari da, 23 urtez
azpiko mailan; Lehendakari txapelketa irabazi berri
du, eta profesionaletara igarotzea du helburu  //6



Bi karpa jarri
dira Usabal
kiroldegian,
jende pilaketak
ekiditeko  
Sarreran kokatu dituzte,
erabiltzaileek zein haurren
gurasoek elkarren artean
beharrezko segurtasun
tartea mantendu dezaten 

Josu Artutxa Dorronsoro

Usabal kiroldegian egokitzape-
nak egiten jarraitzen dute, bazki-
deen eta erabiltzaileen zein
haien senideen osasuna babes-
teko. Hala, azken hilabeteetan
zenbait aldaketa egin dira, lege-
diak eskatutako araudira egoki-
tuz, eta zehaztutako segurtasun
protokoloari jarraituz. Orain, be-
rriz, bi karpa jarri dira sarreran.
Gaur egungo araudira egoki-

tzeko egindako aldaketak direla
eta, kiroldegiko harreran zehaz-
tutako sarrera eta irteera proto-
koloek bertan zain egoteko ere-
mua murriztu dute. Hori dela
eta, datozen egunetan hasiko di-
ren ikastaroen atarian, kirolde-
gian sor litezkeen jende pilake-
tak ekiditeko jarri dira aipatuta-
ko bi karpak, bertara doazen
bazkideen, erabiltzaileen zein
gurasoen artean beharrezko se-
gurtasun distantzia mantendu
eta haien segurtasuna eta osasu-
na babesteko helburuarekin.

IKASTAROETAN BADA LEKUA
Haurrei zuzendutako igeriketa
ikastaroetako hainbat mailatan,
oraindik ere lekua badagoela ja-
kinarazi dute kiroldegitik. Beraz,
dagoeneko izena emanda duen
norbaitek bigarren egun batean
ere ikastarora joan nahiko balu,
horretarako aukera izango du.
Usabal kiroldegiko harreran edo
943 53 64 00 telefono zenbakira
deituz eskura daiteke libre dau-
den ordutegiei buruzko infor-
mazio gehiago.

Emakumeen jabetzea eta parte hartze
politikoa sendotzeko, 22 jarduera
Tolosako Jabetze Eskolak egitarau zabala antolatu du urriaren 6tik martxoaren
10era, etorkinentzako gune berezi batekin; izena aurrez ematea eskatzen dute 

Josu Artutxa Dorronsoro

Emakumeen jabetzea eta parte
hartze soziopolitikoa sendotze-
ko guneak dira Jabetze Eskolak,
gizarte justu, anitz eta osoagoa
lortzeko helburua barne biltzen
duena. Ez da ohiko prestakuntza
leku bat. Mugimendu Feminis-
tak garatutako jakintza eta ekoiz-
pen kolektiboa, eta partekatuta-
ko metodologia erabiltzen dira.
Emakumeek nahiz sexu-joera
edo sexu-genero identitate asko-
tariko kolektiboek bizi duten
menpekotasun errealitateari ize-
na jartzea, auzitan jartzea, eta ir-
tenbideak proposatzea ahalbide-
tzen du metodologia horrek.
Esperientziak eta jakintzak

partekatzeaz gain, diskurtsoak
nahiz aldarrikapenak ekoiztea
dira asmoak. Munduaz dugun
pertzepzioa aldatuko digun, eta
aldi berean, mundua aldatzeko
tresnak emango dizkigun espe-
rientzia bat bizitzea, alegia. To-
losan ere bada horretarako auke-
ra, eta beste urte batez, Tolosako
Jabetze Eskolak prest du 2020ko
bigarren ziklorako ekitaldi sorta.
Urriaren 6tik martxoaren 10era
bitarte luzatuko den egitarau za-
bala osatu dute. Aurkezpen eki-
taldia, berriz, urriaren 7an egin-
go dute, berdintasunaren aldeko
musika emanaldi batekin.
Guztira, 17 jarduera antolatu

dituzte. Horietan, ikastaroen,
tailerren, emanaldien eta hitzal-
dien bitartez, arlo eta dinamika
desberdinak jorratuko dituzte.
Esaterako, kultura, artea, osasu-

na, emozioak, indarkeria sexis-
tari aurre egiteko esperientziak
eta maskulinitate tradizionalak
deseraikitzeko moduak.
Bestetik, Tolosaldea Garatze-

neko Migrazio eta Aniztasun Sai-
lak, udaleko Berdintasun Saila-
ren laguntzaz, jatorri ezberdine-
ko emakumeentzako aisialdi,
laguntza eta elkartasun gunea ja-
rriko du martxan: Guretzako.
Bost jarduera ezberdin izango
dira, eta espazio honekin harre-
manetan jartzeko, 646 057 080
telefono zenbakira deitu, edota
migrazioa@tolosaldea.eushelbi-
dera mezua idatzi behar da.
Saio edo tailer bakoitza hasi

baino bi egun lehenago amaitu-
ko da izena emateko epea, Tolo-
sako Kultur Etxean; izena ema-
teko orduan ordainduko da ma-
trikula. Ekintza guztietarako,
gainera, doako haurtzaindegi
zerbitzua egongo da; nahi due-
nak, aurretik izena emanda egin
beharko du eskaera. Informazio
gehiago eskatzeko, 943 670 383
telefono zenbakira deitu edota
berdintasuna@tolosa.eus helbi-
dera mezua idatzi behar da.
Jarduera guztiak aurrez aurre-

koak izango dira. Ziklo honetara-
ko, ordea, plaza kopurua eta
ikasgelen edukiera mugatu di-
tuzte, egun bizi dugun osasun
egoera dela eta. Egoera aldatuko
balitz, jarduera edo saio batzuk
modu birtualean eskaini ahal
izango dira. Telematikoki parte
hartzeko, ordenagailu edo tele-
fono mugikor bidezko wifi kone-
xioa beharko da.

Duela hiru urte egindako emozioen tailerreko irudi bat. ITZEA URKIZU

Alokairua

Bi gela.Bi gela alokatzen dira, bakoi-
tza bere komunarekin, Tolosatik 5
minutura. Interesatuek deitu 600
901 679 telefono zenbakira.

IRAGARKI LABURRAK

TOLOSAKO JABETZE ESKOLA, URRIA-MARTXOA
MUSIKA

Urriak 7.Berdintasunaren aldeko
musika emanaldia, 18:30ean, kultur
etxean. Musikariak: Ane Urbizu
(akordeoia) eta Itziar Vargas (bioli-
na). Aurkezleak: Goiuri Eceiza eta
Ainhoa Zaragueta.
Urriak 6 eta 20, azaroak 3 eta 17, 
abenduak 15 eta 22, urtarrilak 12
eta 26, eta otsailak 9 eta 23.Batu-
kada feministaren ikastaroa, aste-
arteetan (18:30-20:30), San Este-
ban Auzo Elkartean, Arantxa Vice-
dok eta Ainara Sarasketak gidatuta.
Matrikula: 10 euro.
Urriak 28.Emakumeei eta musikari
buruzko elkarrizketak eta aldarri-
kapenaksaioa (18:30-20:30), kultur
etxean. Hizlariak: Elene Arandia, La
Basu, Natalia Garmendia, Miren Nar-
baiza, Olatz Salvador eta Ane Urbizu.
Dinamizatzailea: Miren Aranguren.

LITERATURA

Urriak 8 eta 29; azaroak 5; aben-
duak 3 eta 17; urtarrilak 7 eta 21;
eta otsailak 4 eta 25.Euskarazko
emakume idazleen irakurketa femi-
nista taldea, ostegunetan (18:00-
20:00), Udal Liburutegian, Kattalin
Minerrek gidatuta. Matrikula: 5 euro.
Urriak 14; azaroak 18; abenduak 16;
urtarrilak 20; otsailak 10; eta mar-
txoak 10. Mertxe Tranchek Mundu-
ko emakumeen literaturari buruzko
saioak eskainiko ditu, asteazkene-
tan, (18:00-20:00), Udal Liburute-
gian, gazteleraz. Matrikula: 5 euro.

INDARKERIA

Urriak 7, 14, 21 eta 28; azaroak 4, 11,
18 eta 25; eta abenduak 2.Del mal-
trato al buentrato: construyendo
proyectos personales y colectivos
de buentrato ikastaroa, asteazke-
netan (15:00-17:00), Pepa Bojoren
eskutik. Matrikula: 10 euro.
Abenduak 1. Indarkeria matxistei
aurre egiteko esperientzia kolekti-
boak bilduko ditu Farapi Kooperatiba
Elkarteak. 18:00etatik 20:00etara
izango da mahai ingurua, kultur
etxean, eta gazteleraz. Doakoa
izango da, baina parte hartzeko au-
rrez eman behar da izena.

BESTELAKO SAIOAK

Urriak 8, 15, 22 eta 29. Zu zaindu,
neure burua zaindu: nork bere burua
ondo zaintzen eta maitatzen ikasi
tailerra, Kontxi Lopezen eskutik, os-

tegunetan (15:00-17:00), kultur
etxean. Matrikula: 5 euro.
Urriak 13 eta 15. Mikel Otxotorenak,
maskulinitate matxistak deseraiki-
tzeko baliabide eta tresnak azalduko
ditu (18:30-20:30). Matrikula: 5 euro.
Urriak 13, 20 eta 27; azaroak 3, 10
eta 17; eta abenduak 15. Xilografia
tailerra Oihana Ugarteren eskutik,
astearteetan (18:00-20:00), kultur
etxean. Matrikula: 5 euro.
Urriak 21.Laura Muelasek eta Ain-
tzane Artolak, bularreko minbiziaren
zenbait ideia azalduko dituzte, eus-
karaz eta gazteleraz, 18:00etan ha-
sita. Aurrez eman behar da izena.
Urriak 23 eta 24. Autodefentsa fe-
ministari buruzko saioak, Maitena
Monroyren eskutik, gazteleraz. Ma-
trikula: 5 euro.
Azaroak 23 eta 30; eta abenduak
14.Emozioak sormenaren bidez
kudeatzen izeneko tailerra eskainiko
du Leire Markinezek, astelehenetan
(15:00-17:00). Matrikula: 5 euro.

GURETZAKO GUNEA

Urriak 8, 22 eta 29; azaroak 5. As-
koa Etxebarrieta La Pulgak, flamen-
ko ikastaroa eskainiko du, ostegu-
netan (18:00-20:00), kultur etxean.
Euskaraz eta gazteleraz izango da,
eta doakoa bada ere, aurrez eman
behar da izena.
Urriak 10. Enpatia-zirkulua zaintzen
diren/duten emakumeentzako tai-
ler praktikoa, Elena Egiguren eta
Leire Inzaren eskutik, 16:30ean, kul-
tur etxean. Euskaraz eta gazteleraz
izango da. Aurrez eman behar da
izena. Matrikula: doan.
Urriak 24. Lo que dejamos atras
cuando migramoshitzaldia eskaini-
ko du Norma Vazquezek, gazteleraz.
16:30ean izango da, kultur etxean.
Doakoa bada ere, aurrez eman be-
har da izena (emakume etorkinek
izango dute lehentasuna).
Azaroak 6.Atzerritarrei buruzko le-
geak emakume etorkinen bizitzan
duen eraginari buruzko hitzaldia
SOS Arrazakeriaken eskutik, gazte-
leraz, 18:30ean. Aurrez eman behar
da izena. Matrikula: doan.
Azaroak 14.Urrutiko amatasunari
buruzko hitzaldia, Norma Vazquezen
eskutik, kultur etxean, 16:30ean ,
gazteleraz. Doakoa bada ere, aurrez
eman behar da izena (emakume
etorkinek dute lehentasuna).
*Egitarau osoa, www.ataria.eus-en



Ibarrako
Gaztezulon 
izena emateko
aukera, zabalik
LH 1 eta BATX 1 bitarteko gazteek eman 
ahal dute izena eta bihar da azken eguna; 
aurten derrigorrez eman beharko da izena 
eta horretarako bi bide ireki dituzte

Erredakzioa Ibarra

Ibarrako LH 1 eta BATX 1 bitarte-
ko gazteek Gaztezulo zerbitzua
izango dute ikasturte honetan
ere. Aurten, ordea, derrigorrez
eman beharko da izena eta ho-
rretarako bi bide ireki dituzte;
online eman ahalko da edo au-
rretiko hitzordua hartuta pre-
sentzialki egin. Izena emateko
azken eguna bihar izango da. 
Ekintzak ikasturteka eta talde-

ka banatuko dituztela esan dute
eta LH 1 eta LH 6 bitarteko talde-
ak hamabostean behin izango
dutela zerbitzua, arratsalde oso-
ko jarduera bat eginez. DBH 1 eta
BATX 1 bitarteko nerabeek aldiz,
aldez aurretik eratutako taldee-
tan astero arratsalde erdiko jar-
duera izango dute. 
Gaztezuloko arduradunek

esan dutenez, talde txikietan
egingo dute lan eta aire librean
gauzatutako jarduerak lehene-
tsiko dituzte. Egunero 2 talde
egongo dira aldi berean espazio
desberdinetan, eta ondorioz,
LH1-LH4 ikasturteetan 10 haur
eta hezitzaile bat egongo dira;
LH5-LH6 ikasturteetan 12 nera-
be eta hezitzaile bat; eta DBH1-
BATX1 ikasturteen artean 14 ne-
rabe eta hezitzaile bat. Taldeak
finkoak izango dira, beti gazte
eta hezitzaile berdinak egon dai-
tezen. 

«COVID-19a dela eta, zerbi-
tzuan garatu behar diren proto-
koloek horrela baldintzatuta,
parte-hartzaile guztiak dagokien
egun eta orduan puntualtasunez
bertaratuko dira zerbitzuan.
Behin jarduna hasita, ezin izan-
go da zerbitzuan sartu», gainera-
tu dute. Izan ere, Gaztezuloren
eta udalaren nahia da segurta-
sun neurri guztiak bermatzea. 
Era berean, aurten Eguberrie-

tako eta Pazko Asteko programa-
zio berezia zerbitzuko urte osoko
erabiltzaileentzat soilik izango
da. 

IZEN-EMATEA
Bihar da izena emateko azken
eguna, eta bi modu daude. Bate-
tik, presentzialki, aurrez hitzor-
dua hartuta. Eta bestela formu-
larioak beteta egin ahalko da, on-
line. ibarra.eus webgunean
daude formularioak eta baita
izen-ematea presentzialki egin
ahal izateko bete eta eraman be-
har den inprimakia ere.
Behin izena emanda irailaren

25ean osatuko dituzte taldeak,
zozketa bidez. Irailaren 29 eta
urriaren 2a bitarte egingo dituzte
bilerak guraso edo tutoreekin,
eta bertan emango dituzte azal-
pen guztiak. Zalantzak argitzeko
gaztezulo@ibarra.eus-era idatzi
edo 688 810 300 zenbakira deitu
daiteke. 

Merkataritza
eta ostalaritza
arloetarako
diru laguntza
deialdia  

Zizurkilgo Udalak atera du
deialdia inbertsio eta
ekipamenduetarako
laguntza eskuratzeko;
urriak 15 da azken eguna 

Erredakzioa Zizurkil

Diru laguntzen helburua tokiko
jarduera sustatu eta suspertzea
da, eta bide batez, sektorearen
jarduera ekonomikoa, enplegua
eta lehiakortasuna mantentzea,
COVID-19aren krisiak eraginda-
ko ondorioei aurre egiteko.
Inbertsioak egitea, ekipamen-

duak jartzea eta inbertsio horiek
bideratzeko ikerketak egitea la-
gunduko da diruz deialdi hone-
kin. Deialdia arautuko duten oi-
narriak Gipuzkoako Aldizkari
Ofizialean argitaratu dira. Ber-
tan ageri da, besteak beste, eska-
tzaileek jarduera ekonomikoen
sailkapen nazionalean (JESN)
zer sailkapen izan behar duten
laguntza jaso ahal izateko.
Diruz lagundutako jarduerak

2020ko martxoaren 14tik aben-
duaren 31ra artean egin beharko
dira. Halaber, fakturen datak eta
bere ordainketak epealdi horren
barruan egongo dira. Diruz la-
gundu ahal izateko, onartutako
proiektuen gutxieneko inber-
tsioaren zenbatekoa 50 eurokoa
izango da establezimendu ba-
koitzeko, zenbateko horretara
iristen ez diren eskaerak ez dira
diruz lagunduko. Diruz lagundu
daitekeen gehieneko gastua, be-
rriz, 1.500 eurokoa izango da es-
tablezimendu bakoitzeko.
Eskaerak Udalaren erregistro-

an aurkeztu beharko dira, urria-
ren 15a bitartean. Establezimen-
du bakoitzeko laguntza eskaera
bakarra aurkeztu ahal izango da.

Zabalik da neguko
kirol ikastaroetan
izena emateko epea
IBARRA // Belabieta Kiroldegiko
ikastaro guztiak hiruhilekoak
izango dira eta prezio bera finka-
tu dute ikastaro guztietarako: 80
euro. Ostirala, hilak 25, baino le-
hen eman beharko da izena. Pi-
lates, yoga, cycling, eskalada, to-
nifikazioa, egokitze fisiko oroko-
rra eta adinekoen gimnastika
egitea aurreikusi dituzte. 

Liburutegiko zerbitzu
gehienak eskura, baina
neurriak hartuta
IBARRA // Ibarrako liburutegian
ere COVID-19ari aurre egiteko
neurriak hartu dituzte. Astele-
henetik zerbitzu gehienak dau-
de martxan, baina segurtasun
neurriak zaindu behar dira.Bes-
teak beste, 10 urtetik beherako-
ek heldu batekin joan behar dira
eta gorako zein beherako solai-
ruen edukierak mugatu dituzte.

‘Arineketan’
ibiltzearen dantzak

I tzultzeak badu bere zirrara
punttua mundua gelditu
ostean». Hunkigarria da ga-
rai ezegonkor hauetan dan-
tza-musika aditzea, musika

alaia eta dantzarako gonbita lu-
zatzen dizuna, aldi berean, or-
dea, ohikoa den horretatik
urrun: piano, biolontxelo, biolin,
txistu zein danbolinaren soi-
nuak uztarturik. Gu fenomeno
honen gatibu izan gara Iztueta,
Iparragirre eta Xabier Leteren
kantuen moldaketen babesean. 
Jagoba Astiazaranek eta Iñar

Sastrek instrumentuak esku ar-
tean hartuta hala aurkeztu zigu-
ten euren Arineketan proiektu
berria larunbat arratsaldean. Xa-
bier Zeberio, Agate Amilibia eta
Ainara Ortega haien bidelagun
izanik, kontzertu benetan magi-
koa bizitu ahal izan genuen Do-
nostiako Orfeoiko aretoetako ba-

tean. Agurra, zortziko eta kaleji-
ra artean lotarako kantu goxoak
izan genituen entzungai, baita
kantugai ere. 
Bost lagun hauen artean sortu-

riko musikak duen magia horren
jolasaren partaide bilakatu gi-
nen, ilusioak jota kantu bakoi-
tzaren amaieran jo genuen txalo
zaparrada. Honela emozio eta
sentimendu askoren leherketa
sentiturik, oinak bakarrik dan-
tzan hasita genituela ohartu
gabe.
Plazan dantza egiten genue-

neko oroitzapenekin egin ge-
nuen topo: plazan, kalean eta
itxialdian baita sukaldean ere.
Gorputzak dantza egiteko grina
sortu zigun arineketan, gure
eserlekua dantzaleku bihurtu-
rik. 
Haizea alde ez edukitzearen

aurrean jarrera baikorra agertu
zuten Jagobak eta Iñarrek, itxial-
dian bizitu ditugun hainbat une-
ri lekua kenduz eta musika posi-
tiboa sortu zein moldatuz. 
Larunbat arratseko kontzertu

hartan musukoaren azpian irri-
barrea nabari zen ikusleen arte-
an, maite zituztenak alboan iza-
nik, irribarrea, dantza egiteko
gogoa eta zirrara. 
Elkarrekin mundura itzultze-

ak ematen duen zirrara.

Iritzia
Shrabani Aranzabe

7
POSITIBO AZKEN ORDUETAN
Tolosaldean azken orduetan CO-
VID-19an 7 positibo berri egon
dira; bana Ibarra, Leaburu eta Vi-
llabonan, eta lau Tolosan. Bestal-
de, Osasun Sailak Alegian egiten
diren PCR probak lekualdatzea
eskatu du. Orain arte osasun zen-
troaren atarian egiten ziren, bai-
na aurrerantzean kultur etxeko
areto nagusian egingo dituzte. 

Euskal doinu 
eta erritmoak 
gaurkotu dituzte

Erredakzioa Irura

Arineketan Irurako Iñar Sastre
piano-jotzailearen eta Zestoako
Jagoba Astiazaran musikarien
proiektu bateratua da. Duela 200
urte jasotako euskal doinu eta
erritmoak oinarri hartu eta gaur
egunera ekarri dituzte. 

Haurrak lotarazteko doinua
sehaska kantaren bertsioa plaza-
ratu zuten ekainean, aurrerapen
moduan, eta bidelagun izan di-
tuzte grabaketan Eñaut Elorrieta
eta Ainara Ortega abeslariak zein

Ivan Casado biolontxelo-jotzai-
lea. Dantza ikuskizuna izanik
abiapuntu, Haatik dantza kon-
painiako lagunak dira ikuskizu-
naren gidari eta musikari taldea
osatuz Xabier Zeberio biolin-jo-
tzaile tolosarra, Ainara Ortega
abeslaria eta Agate Amilibia txe-
lo-jotzailea daude. 
Koronabirusak sortutako ego-

era tarteko, Arineketan diskoa-
ren kaleratze data atzeratu egin
behar izan zuten Astiazaranek
eta Sastrek, eta Zestoan eskaini
zuten lehen kontzertua. 

Irurako Iñar Sastre piano-jotzaileak 
eta Jagoba Astiazaran txistulariak 
‘Arineketan’ proiektua abiarazi dute 



Artista emankor baten emaitza
Villabonako Gurea aretoko erakusketa gelan hainbat margolan jarri ditu ikusgai Seve Iglesiasek,
herriko pintoreak; Azken bi urteetan egindako koadroak erakutsi nahi izan ditu oraingo honetan 

Jon Miranda Amasa-Villabona

E z da lehen aldia Vi-
llabonan bere mar-
golanak erakusten
dituena. Bere koa-
droekin osatutako
laugarren erakuske-

ta du, urriaren 2ra bitarte Gurea
aretoko erakusketa gelan ikusgai
izango dena. 
COVID-19ak eragindako osa-

sun egoeragatik inaugurazio eki-
taldirik gabe, joan den irailaren
18an zabaldu zen erakusketa.
Hemendik aurrera, astegunetan
ikusi ahal izango da arratsaldero,
18:30etik 20:30era eta larunbate-
tan 11:30etik 14:00etara. Seve
Iglesias bera erakusketa aretoan
egongo da beharrezko azalpenak
emateko prest. «Jende askori ko-
adroen inguruko azalpenak en-
tzutea gustatzen zaio» .
Artistak aipatu duenez, era-

kusketan jarritako 37 koadroeta-
tik gehientsuenak salgai daude:
«Bakarren bat salduz gero, lortu-
tako diruarekin pintatzeko ma-
teriala erosten dut, nire afizioa-
rekin jarraitu ahal izateko». Seve Iglesiasen erakusketan, paisaiak, erretratuak, pintura hiper-errealistak eta margolan abstraktuak ikus daitezke. J. M. 

«Nire buruari
jartzen dizkiodan
erronka 
horiekin asko
gozatzen dut»

SEVE IGLESIAS SANTOS
MARGOLARIA

J. M. 

Pintatzeaz gain, musika atsegin
du Seve Iglesias Santosek (Torre-
joncillo, Espainia, 1947) eta era-
kusketa girotzeko, besteak beste,

soul eta jazz musika aukeratu
ditu, fadoarekin batera.
Noiz egindako margoak dira
erakusketan bildutakoak?
2019 eta 2020 urteetan egindako-
ak dira. Nik egunero margotu be-
har izaten dut. Behar bat da nire-
tzako. Pintatzen dudan bitartean
erlaxatu egiten naiz, gainerako
guztiaz ahazten naiz. Duplex ba-
tean bizi gara eta goiko partea ia
erabat niretzako hartuta daukat,
han tailer modukoa daukat jarri-
ta. 
Nola sortzen duzu? 
Beti musikarekin. Estudiora igo-
tzen naizenean egiten dudan le-
henengo gauza irratia piztea iza-
ten da. Pinturan erabat murgildu-
ta nagoenean, hala ere, ez naiz
jabetzen zein musika duten jarri-
ta irratian, nire munduan sartzen
naiz. 
Zein teknika erabili dituzu ko-
adro hauek egiteko?
Duela urte batzuk aldaketa egin
nuen, oliotik akrilikora. Besteak
beste, akrilikoak ez du usainik
izaten eta lehortzea ere azkarra-
goa izaten da, pare bat minutu

nahikoa dira. Akrilikoan pintatu
arren, niretzako pinturaren oina-
rria marrazkian dago, horretara-
ko ikatz-ziria erabiltzen dut. Nire
ustez denok abiatu beharko genu-
ke hortik. Niretzako beharrezko
ariketa bat da, guztiaren abiapun-
tua. Tinta txinatarra ere erabili
izan dut marrazteko eta gero hor-
tik akrilikora pasatzen naiz. 
Oso koadro koloretsuak ikus-
ten ditugu erakusketan. 
Bai. Nire kasuan, kolorea proze-
suaren amaieran datorren gauza
bat da. Lehenagotik, ondo mun-
tatu beharra dago koadroa gero
emaitza lortu nahi baduzu. Pintu-
rak gero ez ditu egindako akatsak
tapatuko. Perspektiba, bolumena
eta trazua ondo definitzeko balio
dit niri ikatz-ziriarekin edo arka-
tzarekin pintatzeak. 
Esate baterako sarreran jarri
duzun horretan. 
Bai, bilobei egindako koadro bat
jarri dut sarreran eta arkatzez
eginda dago. Kasu honetan erre-
tratu gutxi ekarri ditut erakusketa
honetara baino dezente egiten di-
tut. 

Beste zein motibo erabiltzen
dituzu?
Paisaiak, batez ere. Niri asko gus-
tatzen zaizkit horrelakoak margo-
tzea. Bolada bat izan nuen ingu-
ruko baserri guztiak pintatu ni-
tuena. Oraingoan hemen bildu
ditudan koadro hauetan ez dut
toki jakin bat erretratatu nahi
izan, zirkunstantzialak dira pai-
saiak. Badira hemen ingurukoak
eta baita Caceresen jasotakoak.
Han izan nintzen batean arreta
eman zidatelako pintatu nituen. 
Zenbat denbora behar izaten
duzu koadro bat bukatzeko?
Emankorra naiz pinturan. Urdu-
ria naiz koadroak bukatzerako or-
duan eta horri konfinamendua
gehitzen badiozu, denbora nahi-
koa izan dut pintatzeko eta beste
gauza asko egiteko ere. Esate ba-
terako, behean, erakusketaren sa-
rreran jarri dudana bi ordutan bu-
katu nuen. Beste batzuk lan han-
diagoa eskatu didate. Adibidez,
erakusketaren erdian dagoen ba-
serriaren koadrorako ordu gehia-
go behar izan nituen, ia harriz ha-
rri osatu behar izan nuelako mar-

golana. Bizkaian, Santimamiñe
kobazuloen ondoan dago eta ba-
serria pintatzeko enkargua egin
zidaten. 
Enkargu asko jasotzen dituzu?
Bai, dezente hots egiten didate.
Ez dago jende asko pintura klase
hori egiten duena. Arteak izan
duen garapenagatik, beste espa-
zio eta bolumen batzuk ohikoago-
ak dira gaurko pinturan. Gauza
errealistak ez dira ia egiten. Esan-
go nuke, pixka bat baztertuta ge-
ratzen dela margolan klase hori
lantzen duen pintorea. 
Hala ere, abstraktuak diren la-
nak ere ikusi ditugu zurean. 
Bai, ez ditut lan horiek gutxiesten.
Oso lan ederrak ezagutzen ditut
arlo honetan ere. Baina, pintura
errealista hauek egiteak lan han-
dia du eta norbaitek egin beharko
ditu. Erakusketa honetara koadro
hiper-errealistak ere ekarri ditut,
arrautza frijituarena edo edalon-
tzi batean dagoen arraintxoarena,
esaterako. Lan horiek egiten zai-
lak dira. Nire buruari jartzen diz-
kiodan erronka horiekin asko go-
zatzen dut. 



Telefono bidez
emango diote
jarraipena
tapoien bilketa
solidarioari  

Telefono zenbaki bat jarri
dute eskura, eta bertara
deituta jakinaraziko 
dute noiz eta non utzi
beharko diren tapoiak 

E. Maiz Alegia

2016ko otsailetik elkartasun eki-
men bat martxan jarria dute Ale-
gian. Plastikozko tapoiak biltzen
dituzte, eta horiekin gaixotasun
arraroak dituzten haurrek trata-
menduak jaso ahal izateko bitar-
tekoak lortzen laguntzen dute.
Urte horietan hainbat kasutara-
ko ekarpenak egin dira, eta
oraingoan hiru urte dituen Alba
haurrari laguntzeko ari dira bil-
keta egiten.
Martxora bitartean tapoiak

kultur etxean biltzen ziren, bai-
na «COVID-19ak eragindako osa-
sun krisialdia dela eta, jada ez
dira bertan biltzen», jakinarazi
dute. 
Hemendik aurrera, bildutako

tapoiak eman nahi dituenak al-
dez aurretik 678 830 278 telefono
zenbakira deitu beharko du. Ber-
tan emango diote non eta noiz
utzi behar direnari buruzko in-
formazio guztia. 
Era berean, eskerrak eman

nahi izan dizkiete ekimenaren
sustatzaileek «urte hauetan guz-
tietan ekarpenak egin dituzten
herritarrei»,  eta aldi berean, eki-
menean interesa izan dezakete-
nak animatu nahi dituzte parte
hartzera.
Bukatzeko, «plastikozko ta-

poiak soilik» biltzen direla gogo-
rarazi nahi izan dute ekimena-
ren sustatzaileek, «hainbatetan
baliagarriak ez diren beste mate-
rial batzuk ere agertu direlako
poltsetan».

Hamar urtez gordeta egon ostean

Patxi Renobales alegiarrak duela hamar bat urte osatu zuen kamioien bilduma, eta
kaxetan gordeta eduki ostean, orain, erakusgai jartzea erabaki du Erretirodunen tabernan 

Eneritz Maiz Etxarri Alegia

M ila bederatziehun
eta berrogeita ha-
mazazpi urtearen
bueltan Espainia-
ko errepideetan

ikusten ziren kamioiak dira. 95
guztira. Patxi Renobales alegia-
rrak osatu zuen bilduma duela
hamar bat urte, eta pena bakarra
izan du: «Bosten faltan geratu
nintzen, eta orain ere hor nabil
Internet bidez aurkitu nahian».
Ia kasualitatez osatu zuen bil-

duma. «Tolosako liburu denda
baten paretik pasa nintzen, eta
erakusleihoan zegoen kamioia
gustatu eta erosi egin nuen».
Egun batzuetara pasa, eta beste
bat zegoenez, hura ere bai, eta
horrela, 95ak osatu arte. «Bildu-
ma bat zela esaten zidaten, baina
dagoeneko 40 bat nituen erosita,
eta ez zekiten esaten zenbatekoa
izango zen», gogoratzen du. «Li-
buru dendara sartu, eta hemen
da kamioizalea esaten zidaten.
Bukaerarako gorde egiten zizki-
daten». Bildumak egin zalea dela
aitortu du. «Pegatinekin hasi
nintzen, pinak, zigiluak, auto-
ak... bilduma asko ditut eginda». 
Beti zerbait egitekotan zen ka-

mioiekin, baina konfinamen-
duan hartu zuen Alegiako Erreti-
rodunen tabernan erakusketa
jartzeko erabakia. Kamioi bakoi-
tzari bere karteltxoa jarri dio, eta
goiz pare bat behar izan zituen
kamioi guztiak txukun eta eror-
tzeko arriskurik gabe lotuta jar-
tzeko. «Lan handia du, eta behin
jarriz gero ezin da hilabete bate-
rako izan», adierazi du. Ez du ze-
haztu noiz arte egongo diren
Erretirodunen tabernan, baina
«urtebeteren bat» bota du.
Hizketarako gaia sortu du, eta

galdezka ere gerturatu zaizkio
herritarrak: «Ez nuen uste jende-
aren artean hainbeste hitz egite-
ko emango zuenik». Trastele-
kuan izan ditu gordeta txukun-
txukun bakoitza bere kaxan.
Orain, ordea, erakusketa jartze-
ko kamioi bakoitzak zuen kaxa
bota egin du: «Delikatuak dira ja-
rri eta kendu ibiltzeko, leku asko
behar da, eta etxean behintzat ez
ditut gordeko», dio. «Beste non-
bait erakusketa jartzeko aukera
izanez gero eramango nituzke,
edo kultur etxean bestela...».

Guztira 95 kamioi ezberdin daude Erretirodunen tabernako paretetan jarrita. E. MAIZ

Kamioi bakoitzari bere karteltxoa jarri dio, besteak beste,  izena, herrialdea  eta urtea zehaztuz.  E. MAIZ

Herrialde ezberdinekoak dira. Irudian, Suitzan esnea biltzeko kamioia . E. M.

Imanol Garcia Landa Ibarra

Unai Iribar (Ibarra, 1999) txirrin-
dulariak Lehendakari torneoa
irabazi berri du. Laboral Kutxa
taldean dago, eta bere hiruga-
rren urtea du 23 urtez azpiko
mailan. Aurrera begira profesio-
naletara igarotzea du helburu.
Larunbateko probatik hasiko
gara, Oñatikoa. Nola joan zen?
Denboraldi honetako motzena
izan zen. 90 bat kilometro beste-
rik ez genituen eduki, eta norma-
lean torneo honetako lasterke-
tak 120 edo 130 kilometro inguru
izaten dituzte. Hasieran ordekan
egiteko zati bat genuen, nahiko
azkar ibili ginen eta ez zen ihe-
saldirik egin. Gero portu batzuk
bagenituen, eta alde egin zuen
Pelayo Sanchez asturiarrak, eta
bera izan zen indartsuena. Gero,
taldetxo bat iritsi ginen, eta azke-
nean proban hirugarren egitea
lortu nuen. 
Lehendakari torneoko azken
proba zen Oñatikoa, eta torne-
oa irabaztea lortu duzu. 
Konfinamenduaren aurretik

beste bi lasterketa izan genituen
eta konfinamendu ostean laster-
keta asko bertan behera geratu
dira eta Oñatikoa bakarrik gera-
tzen zitzaigun. Aurreko bietan,
Ereñon hirugarren izan nintzen
eta Urretxun bigarren postua
egin nuen. 
Zer suposatzen du torneo hori
irabazteak?
Taldearentzat garrantzitsua zen.
Denboraldi hasieran taldeak
markatu zuen helburuetako bat.
Hemen, Euskal Herrian, Lehen-
dakari eta Euskaldun txapelke-
tak dira garrantzitsuenak. Aur-
tengoa berezia izan da, normale-
an 15-20 lasterketa izaten dira
eta aurten hiru besterik ez ditu-
gu izan. Oso gustura nago lortu-
takoarekin, hiru lasterketa ho-
rietan ere erregularra izan behar
zen eta behintzat maila eman eta
torneoa etxera ekarri ahal izan
dugu.
Irabazten duzun lehenengo
aldia izan al da?
Bai, lehenengo aldia da. Lehen-
dakari torneoan 23 urtez azpiko
lau urte horietan parte hartzen

duzu. Aurten hirugarren urtean
nago, eta horrelako txapelketa
batek erregulartasun handia es-
katzen du. Horrez gain, lesio edo
erorketaren bat izanez gero, las-
terketa asko galtzen dituzu eta
aukerarik gabe geratzen zara.
Aurreko urtean hori gertatu zi-
tzaidan, eta azkenean hiruga-
rren edo laugarren egin nuen.
Aurten irabaztea lortu dut.
Euskaldun torneoan ere parte
hartzen ari zara, eta sailkapen
orokorrean postu onean zoaz.
Bai, bigarren noa. Txapelketa
honetan elite mailako txirrindu-
lariek ere parte hartu ahal dute,
baina askotan 23 urtez azpikoak
izaten dira aurrean izaten gare-
nak. Elite mailan txirrindulari
askok utzi egiten dute, profesio-
naletarako ateak pixka bat ixten
zaizkiela ikusten dutenean; or-
duan, lan mundura pasatzen
dira txirrindularitza afizionatua
utziz. Euskaldun torneo hone-
tan bigarren noa eta beste bi las-
terketa falta zaizkigu bukatzeko.
Helburua txapelketa bera ira-
baztea al da?
Azkenean, helburua beti irabaz-
tea izan behar da. Bi lasterketa

horietan lehiatzera behintzat jo-
ango gara, eta horietan ondo ibil-
tzen bagara, bestea ere bakarrik
etorriko da. 
Bi lasterketa horiekin aurten-
go denboraldia bukatuko al
zenuke?
Ez, bi horien ondoren Balentzia-
ga Memoriala lasterketa izango
dugu, Eibarren jokatzen dena,
eta Espainiako Koparako balia-
garria dena. Hau berez apirilean
izan ohi da, baina aurten laster-
keta asko birkokatu egin dituzte.
Berez, irailera arte irauten digu
denboraldiak, baina aurten luza-
tu egin digute. 
Denboraldi honetan Espai-
niako selekzioarekin egonal-
dia egin duzu.
Valentzian egin zen egonaldia,
eta nolabait Europako Txapelke-
ta, Etorkizuneko Tourra eta
Munduko Txapelketarentzat au-
rre-selekzio moduko bat izan
zen, eta test batzuk egin zizkigu-
ten. Horietatik azkenean Euro-
pako Txapelketa bakarrik egin
zen. Nik ez nuen parte hartu, bai-
na esperientzia hori behintzat
geratu da, Espainiako selekzioa-
rekin entrenatzeko aukera, ale-

gia. Polita izan zen. Gurekin go-
goratzea garrantzitsua eta moti-
bagarria da.
Orokorrean denboraldia no-
lakoa izaten ari da?
Nahiko motza izan da denboral-
dia. Konfinamenduaren aurretik
hiruzpalau lasterketa egin geni-
tuen, eta hor pare bat podium
egitea lortu nuen. Konfinamen-
duaren ondoren, Zamorako Itzu-
lia izan genuen, Espainiako Txa-
pelketak ere bai, eta hor ez zi-
tzaizkigun gauzak hain ondo
joan. Orain, irailean bai eman
dudala pauso bat eta baita talde-
ak ere, eta taldea oso ondo ari da.
Kantabriako itzulia Xabier Bera-
sategi taldekideak eraman zuen,
Euskadiko Txapelketa ere berak
irabazi zuen, eta nik Seguran au-
rreko astean irabazi nuen. 
Ze aukera duzu profesionale-
tara pasatzeko?
Oso zaila dago. 23 urtez azpiko
hirugarren urtean nago, eta
nahiko garrantzitsua izaten da,
baina urte zaila izan dugu, eta
aukera gutxi izan dugu gure ba-
lioa erakusteko. Profesional mai-
lan ere berdin; ez dituzte lasterka
asko euren gaitasuna erakuste-
ko. Aurten nahiko zaila egongo
da pasatzeko, profesionalek ezin
izan dutenez erakutsi bere mai-
la, kontratua ez berritzea ere ez
da oso justua. Niri oraindik beste
urtebete geratzen zait 23 urtez
azpikoetan, eta gauzak ondo egi-
ten jarraitzen badut eta talderen
batek interesa azaltzen badu,
noski ilusioa egingo lidakeela.
Txikitako ametsa hori da, profe-
sionala izatea.
Talde profesionalen bat zure-
kin harremanetan jarri al da?
Momentuz ez dut izan horrelako
deirik. Laboral Kutxan jarraitze-
ko aukera hor dut, eta Euskaltel
Euskadi taldearen bigarren talde
modukoa denez, laguntza gehia-
go izan dezakegu. Nik behintzat
nire lana ondo egiten jarraitu be-
harko dut, eta hala bada etorriko
dira aukera horiek ere.

ATARIA

«Aurten 
oso zaila dago
profesionaletara
pasatzea»
UNAI IRIBAR
TXIRRINDULARIA

Lasterketa gutxiko denboraldia izaten ari da,
baina Unai Iribar ibartarra aprobetxatzen ari
da emaitza aipagarriak lortzeko, batez ere
irailean egin dituzten txirrindulari probetan

Iban Agirrezabala, Canfranc-Canfranc probaren helmugan. ION LARRAÑAGA

Lasterketa luzeetan, gusturago

Imanol Garcia Landa Berastegi

Orain arteko lorpen handiena es-
kuratu du Iban Agirrezabala (Be-
rastegi, 1986) mendi lasterka-
riak, Canfranc-Canfranc 75 kilo-
metroko ultra trailean bigarren
eginez. Pozik dago Agirrezabala:
«Mendi lasterketetan ibiltzen ga-
renon artean Canfranc-Canfranc
badakigu zer den, gogortasun al-
detik batik bat, eta kontuan iza-
nik bertan izan ziren parte har-
tzaileak, lorpen handia da biga-
rren izatea, eta baita egindako
denbora ere». Berastegiarrak 12
ordu eta 30 minutu behar izan
zituen lasterketa amaitzeko, eta
irabazlea izan zen Jordi Gamito-
rengandik 11 minutura helmuga-
ratu zen. 
Goi mendiko lasterketa dela

azaldu du Agirrezabalak, proba-
ren zailtasunagatik: «Pirinioetan
ez da hemen bezala, harri han-
diagoak daudelako, zorua ez da
berdina, eta desnibel handikoa
da, 75 kilometrotan 6.500 metro
igo baikenituen. Lasterketa bate-
an korrika aritzen garela esaten
da, baina oso gutxi egin genuen,
Pirinioek gogortasun oso berezia
baitute normalean». Berastegia-
rrak ez zuen espero horrelako
postu batean helmugaratzea,
baina, bestalde, sentsazio onak
zituela, eta udan zehar bolumen
asko egin duela azaldu du. «Txu-
kun aritzeko asmoa banuen, bai-
na gero ikusita lortutako postua
eta denbora, askoz gehiago bete-
tzen zaitu», esan du. 
Lasterketa modu berezian

Canfranc-Canfranc ultra trailean bigarren eginik, bere lorpen handiena egin du Iban Agirrezabalak;
mendi lasterketa luzeetan gusturago aritzen dela dio berastegiarrak, erritmoa lasaiagoa delako

egin zuten, COVID-19aren ingu-
ruan antolatzaileek hartutako
neurriengatik. Erlojupekoa be-
zala egin zuten, eta lehenengoak
30 segundora atera ziren. Jordi
Gamito izan zen lehena atera-
tzen, gero Jokin Garai eta ondo-
ren Agirrezabala. «Jokin harra-
patzen saiatu nintzen, banekie-
lako erritmo polita emango

Artola, Caixabank Masterseko finalera 
Erredakzioa 

Iñaki Artola alegiarrak, Rezusta-
rekin batera, Bengoetxea VI-
Martijari irabazi zion, 11-22, Cai-
xabank Masters torneoaren fina-
lerdia eta igandeko partida
erabakigarrian izango da.
Bikote sendoena izan da Arto-

la-Rezusta txapelketaren ligax-
kan, eta finalerdian ere horixe
erakutsi dute. Logroñoko Ada-
rraga pilotalekuan jokatu zuten
herenegun arratsaldean finaler-

dia, eta esan daiteke gipuzkoa-
rrek pronostikoak bete dituztela
finalera iritsiz. Partidan 0-3 au-
rreratu ziren, baina nafarrek al-
deari eustea lortu zuten hasie-
ran. Artolak eta Rezustak nahiko
azkar tartea ireki zuten 4-5etik 4-
13ra salto eginez. Hortik aurrera
urdinek erraz jokatu zuten eta 11-
22ko emaitzarekin borobildu zu-
ten partida, igandeko Bilboko fi-
nalerako txartela eskuratuz. 
Beste finalerdian Jokin Altuna

amezketarra izango da. Imaze-

kin batera Olaizola II.a eta Zaba-
letaren aurka jokatuko du. Osti-
ralean izango da partida, Lo-
groñoko Adarragan, 19:15etik au-
rrera.

LEKU ALDAKETA BINAKAKOAN
2020ko irailaren 27an CaixaBank
Mastersa amaitu ondoren,
EPEL-k martxoan etendako
2020ko Binakako Txapelketari
berrekitea aurreikusi du, ezagu-
nak diren arrazoiak direla eta. Fi-
nalerdietako ligako bi jardunaldi

eta 2020ko Binakako Txapelke-
tako finala jokatzeko falta dira,
finalerdietako ligako lehen jar-
dunaldia jokatu baitzen. Finaler-
dietako bi jardunaldiei dagokie-
nez (bigarrena eta hirugarrena),
Iruñeko Labriten eta Eibarko As-
telenan, eta Iruñeko Labriten eta
Tolosako Beotibarren jokatzeko-
ak ziren, hurrenez hurren.
Baina, EPEL-tik azaldu dute-

nez, Nafarroaren kasuan, lurral-
deko osasun-agintariek edukie-
rari buruz helarazi dituzten

egungo arauketak eta jarraibide-
ek eragotzi egiten dute Labrit pi-
lotalekuan zaleek jadanik erosita
zituzten sarreren eskariari eran-
tzutea. Hori horrela, bertan joka-
tzekoak ziren partidak, Bizkaia
frontoian jokatuko dira. Eraba-
kiak Erik Jaka lizartzarrari era-
gingo dio, finalerdietako 2. jar-
dunaldian, urriaren 3an, Bizkaia
pilotalekuan jokatuko baitu. Ja-
kak Zabaletarekin batera ariko
da, eta aurkariak Laso-Albisu
izan behar zuten, baina Lasori
kontratua ez dio berritu Baiko
enpresak, eta beraz, beste pilota-
ri bat ariko da bere ordez.

du, baita Jakan egiten den Piri-
neos Fit maratoia ere, beste ko-
rrikalari batekin batera. 
Aurtengo denboraldian, kon-

finamendua eta gero egin duen
lehenengo lasterketa izan da
Canfranc-Canfranc. Aurrera be-
gira beste lasterketaren batean
parte hartzeko asmoa du: «Orain
lasterketa batzuk egingo direla
ari dira esaten, beste batzuk ez;
beraz, ea aukera dagoen beste
lasterketa batean erakusteko zer
moduz moldatzen naizen. Izena
eman dut Bejarren egiten den
Ultrail La Covatilla proban. 86
kilometrokoa da eta urriaren
3an izango da. Ustez hankak
ondo berreskuratzen ari gara eta
ikusiko dugu nola doan». 
Konfinamenduan zehar etxe-

an entrenatu ahal izan du, eta
aukera izan duenean atera da
kanpora kirola egitera. Hain jus-
tu, bideo berezi bat grabatu
zuen, T3T probaren ibilbidea
eginez, berez jokatzekoa zen
egun berean, eta asko zabaldu
zen Internetez. «Antolatzaileen
artean lagunak ditut, eta urtero
atera naizen lasterketa denez,
erabaki nuen lasterketaren egun
berean bideoa egitea ibilbidea
osatuz, omenaldi moduan. Urte
guztian zehar egiten duten lana
da, eta aurten bertan behera ge-
ratu denez, opari txiki moduko
bat izan zen nire aldetik». Mezu
asko jaso zituen bideo horrenga-
tik Agirrezabalak, eta polita izan
zela dio: «Entrenamendu bat ere
izan zen, baina beste motibazio
eta ilusio batekin egindakoa».

zuela lasterketan zehar, eta
behin harrapatuz gero eta bera-
rekin joanez gero, 30 segundo
aurretik joango nintzatekeela-
ko», zehaztu du Agirrezabalak.
Lehen igoeran lehenengo hiruak
elkartu ziren, eta lasterketako
puntu guztietan berastegiarra
azaltzen zen probaren buru. Las-
terketaren erdialdera, anoa pun-

tu batera iritsi ziren, baina Agi-
rrezabala izan zen azkena atera-
tzen. «Gerora berriz harrapatu
nituen eta Jokin baxuago zegoe-
la ikusten nuen, eta Gamitok, ha-
ren ahulgunea ikusi zuenean,
erritmo aldaketa egin zuen eta
bakarrik egin zuen aurrera». 
Garaik tripak ez zituen ondo,

eta pixkana aurrera egin zuen
Agirrezabalak. «Horrelako las-
terketetarako urdaila ere entre-
natu behar izaten da, asko jan
behar baituzu», esan du beraste-
giarrak. «Aurrenekoa bost minu-
tura nuen, eta azkenean niri tri-
pak pixka bat nahasten hasi zi-
tzaizkidan. Horrelako lasterketa
batean buruak eta gorputzak
mila buelta ematen ditu; berres-
kuratu nintzen eta azkenean Ga-
mitori denbora murriztea lortu
nuen». 

HURRENGOA, 86 KILOMETROKOA
Proba luzeetan gusturago ari-
tzen dela dio Agirrezabalak:
«Erritmoa lasaiagoa da. Entrena-
tuta ondo egon behar da, horre-
tan dudarik ez dago, azkenean
kilometro asko izaten direlako.
Lasterketa motzak ere ondo etor-
tzen dira eta gustura egiten di-
tut, baina beste estutu bat ema-
ten diozu, kakoarekin joango ba-
zina bezala». 
Beste zenbait probetan ere

postu onak lortu izan ditu Agi-
rrezabalak. Esaterako, herriko
Negu Trail proban bigarren egin
zuen iaz. Buff Epic Trail lasterke-
tan bosgarren postua ere eskura-
tu zuen, eta Intxixu Trail irabazia

ATARIA IRRATIA
107.6FM

MUGIKORTASUNAZ HAUSNARTZEKO 
Kotxerik Gabeko Eguna izan zen atzokoa, eta gaztetxoenak sentsibilizatzeko helburuz hainbat
ekitaldi izan ziren Tolosan. Esaterako, Bizibira berezia egin zuten Alondegian malabare eta an-
tzerkiarekin. Bestalde, Mugikortasun Astearen barruan, gaur, bihar eta etzi,  udaltzainek Irene
Caminos trial rider-ak lagunduta bide-heziketa eskolak emango dizkiete gazteei, eta gaur mar-
gotuko dute Larramendiko behin behineko biribilgunea, azterketa egiteko. JOSU ARTUTXA

ZORION
AGURRAK
Urtebetzeak, urrezko ezteiak,
ezkontzak, jaioberriak...

Argazkia bi egun lehenago ekarri mesedez

Deialdiak

Aduna.Energia Berriztagarriei bu-
ruzko tailerra, kultur aretoan,
18:30ean. Etxebizitzetan energia
berriztagarriak instalatzeko auke-
raren berri emango da.  Tailerrean
parte hartu nahi dutenek argitu@gi-
puzkoa.eushelbidean edo 943 11 29
48 zenbakian eman behar da izena.
Tolosa.Un blanco, blanco diafilma,
Leidor aretoan, 20:30ean.

Erakusketak

Tolosa.Ana Amigo margolari tolo-
sarraren erakusketa iraila guztian
zehar, 3 Tabernan. 15 oleok Tolosako
begirada berezia eskaintzen dute. 
Tolosa.Jose Luis Zumeta artistari
omenaldia eginez, 30 artistak egini-
ko lanak daude ikusgai Zarateko le-
poan.
Alkiza. Iñaki Martiarena Mattin ilus-
tratzailearen Belardo pertsonaiak
20 urte bete ditu,  eta urtebetetzea
ospatzeko,  erakusketa antolatu
dute Fagus Alkiza interpretazio zen-
troan. Gerturatu aurretik komeni da
hitzordua zehaztea, 688 604 466
zenbakian. 

28 KANALA
11:00.Martaren eskulanak
11:30.Gaurkoan Tolosaldetik
12:00.Ajoarrieroa
17:00.1, 2, 3 hemen da Miru!
17:30.Gaurkoan Tolosaldetik
22:00.Urrutiajunbe (Idiazabalgo In-
dianoen etxeak)
22:30.28Klipk

FARMAZIAK

Gaur

IBARRA.Egunekoa.Leyre Lejeune
Maset. Euskal Herria, 24. 
943 67 32 74. 

TOLOSA. Gauekoa. Lourdes Azpiroz
Galarza. Larramendi kalea, 6. 
943 67 51 18. 

ATARIA IRRATIA
Egun osoan. Euskal musika.

EGURALDIA

IKER IBARLUZEA

Gaur.Antzeko giroa. Goize-
an berriz ere giro argia izan-
go da, hodei eta ostarteekin.

Arratsaldean hodeitza trinkotu
egingo da eta egun amaieran eurita-
ra joko du. Haizeak goizean hego-
mendebaldetik joko du, arratsaldean
aldiz ipar-mendebaldetik. Tenpera-
turak 23-25 graduan joko du goia.

Bihar.Udazken kutsuko gi-
roa. Zerua oso hodeitsu

egongo da eta euria sarri botako du.
Zaparrada mardulenak egunaren
hasieran eta azken orduetan eman-
go dira, non tarteka ekaitzak jo de-
zakeen. Haizeak ipar-mendebalde-
tik joko du, zakar tarteka eta tenpe-
raturak behera egingo du,
maximoak 18-19 graduan kokatuz.

TOLOSALDEKOATARIAk ez du bere gain
hartzen egunkarian adierazitako
esanen eta iritzien erantzukizunik.


